
				এই পাতাটির মুদ্রণ সংশোধন করা প্রয়োজন। 
হয় নি – এখন মনে হয় এই লঙ্কাকাণ্ডের মধ্যে আর প্রবেশ করা নয়। প্রবাসীর সঙ্গে আমার লেখনীর একটা যোগ সাধন হয়ে গেছে এবং তার প্রতি আমার অন্তরের স্নেহ আছে— সেই মমতাবন্ধনে হয় ত আবার কোন দিন জড়িয়ে পড়ব কিন্তু মুক্তি লাভের জন্যেই চেষ্টা করতে হবে । আমার হাটের বেসাত হয়ে গেছে বোধ হচ্চে যেন— এবারে ভিড় ঠেলাঠেলি এবং লাভ লোকসানের হিসাব চুকিয়ে বুকিয়ে দিয়ে ঘরের মুখে রওনা হতে হবে— নইলে রাত্রি এসে পড়বে— আর পথ দেখতে পাব না । o
তোমাদের সামনে একটা লড়াইয়ের দিন এসেছে দেখতে পাচ্চি— কিন্তু তোমাদের প্রতি একান্ত স্নেহ সত্ত্বেও আমাকে বোধ হয় হার মানতে হবে । তোমরা যখন দত্যুর আক্রমণে পড়েছ তখন আমার গাণ্ডীব তোলবার শক্তি ভগবান অপহরণ করচেন – জয়ী হবার গৌরব আর আমার সইবে না, এখন পরাভবের তলায় নেমে মাটির উপরে আসন নেবার সময় এসেছে। হাতের কাজ যা ছিল তা একরকম চুকিয়েছি— এবার পায়ের কাজ, এখন বিদায়ের রাস্তায় চলতে হবে, ধুলোর উপর দিয়ে হঁটিতে হবে । অতএব বোঝা হালকা করে দিয়ে যাত্রা করা যাকৃ— এখন আর পিছু ডেকে না ।
এখান থেকে রওনা হতে বোধ হয় আর খুব বেশি দেরি হবে না । ইতি ৩রা জ্যৈষ্ঠ ১৩২০
তোমাদের শ্রীরবীন্দ্রনাথ ঠাকুর

	        এই পাতাটি অন্য কোনো ভাষায় উপলব্ধ নয়।

